
Un pittin da-ô spavento rinvegnûi

S’alzavan e corrivan quell’Indien

Pe vedde da-ô gran colpo zù abbattûi

E ramme e-ô tronco rotto in sciö terren;

E poi fæti ciù franchi e ciù segûi

A grossa balla contemplavan ben,

Nè se saziavan mai de contemplâla,

Mentre no s’incallavan de toccâla.

E restava ne-a mente a tutti impresso,

Che guerrieri, ch’aveivan arme tali

Ean senza dubitâne a-ô tempo stesso

Terribili, invinçibili e immortali;

E che l'ëa ben pe tâ raxon dappresso

Conservâseli sempre e rispettâli,

Pe aveîne protezion, grazie e conforti,

Credendoi giûsti, quanto paivan forti.

Appeña che Colombo ô fù partio

Subito ô l'ordinava Bertomê,

Che pe-a nêuva çittæ foise eseguio

O gran disegno ch’ô tracciava lê:

In meno de sei giorni fu compio

Per opera de l’abile inzegnê

Intorno ä stessa un terrapin de grosso

E sodo zerbo, e se scavava un fosso.

Ean pù tracciæ nei stessi giorni e varie

Piante de case (ëan destinæ i mezzen

Ciù grandi e belli a-e dignitæ primarie,

E a-ô popolo e mez’aie e ô ciaterren)

E a stradda meistra, e e stradde secondarie,

Ciasse pe regatoñe e ciarlaten,

Trêuggi, pozzi e cuniggi pe riçeive

Ogni immondezza de chi mangia e beive.

